
nadia de mond - EMAKUMEEN MUNDUKO MARTXAKO KIDEA 

«Emakumeok gara, mundu zabalean, indarkeriaren biktima nagusiak» 

Bilbon izan da egunotan datorren urtean mundu zabaleko emakumeek egingo dituzten protesta ekitaldiak koordinatzen dabilen emakumea, ekimen horren berri ematen 

iñigo bilbao - BILBO 

Nadia De Mond Emakumeen Munduko Martxaren batzordeko ordezkaria da eta Europako Italiako Gizarte Foroko kidea. Bilbon izan da egunotan, ELAk gonbidatuta, ekimen feminista horren berri ematen. 

Zeri deitzen diozue Emakumeen Munduko Martxa? 

Munduan emakumeok antolatuko dugun egitura feminista da. Guretzat ez dira nahikoak nazioartean egin diren hainbat foro, batez ere Nazio Batuen Erakundeak antolatu izan dituenak, emakumeon egoeraz edo genero indarkeriaz adierazpen hutsak baino ez dituztelako egiten. Hitzetatik ekintzetara egin behar da, emakumeon ekimena aldaketak eragiteko mugimendua bihurtzeko. 

Globalizazioaren aroan, neoliberalismo basatia indartu den honetan, argi dago emakumeon bizi-baldintzek nabarmen egin dutela atzera mundu zabalean. Sistema honek lan munduan sartu gaitu emakumeok, bai, baina geure buruaren jabe izan edo bizimodu duina izateko aukerarik eman gabe. Industrializatu berri diren herrialdeetan, esaterako, emakumeari ezarri zaizkion lan baldintzak kaltegarriak zaizkio osasunarentzat, soldatak ziztrinak dira, hutsalak, eta bere osasunaren kalterako dira, lan baldintzak oso gogorrak dituzte.Kontraesana hor dago: Badirudi lan mundurako bidean egonik, euren buruaren jabe izateko aukera badutela emakumeek; enpleguaren ezaugarriak ikusita, baina, hori ez da gertatzen. 

Egoera berdina da mundu zabalean? 

Neurri batean bai, emakume guztiak antzeko egoeran gauzkate leku guztietan, ipar zein hegoan. Bada ezberdintasunik, jakina, bizitza kalitateari dagokionez, baina joerak nabarmenak dira: leku guztietan gertatzen da emakumeen pobretzea. 

Martxak, horregatik, aztertzeko gai nagusi bi aukeratu ditu: Txirotasuna, edo emakumeen txirotze prozesua, batetik, eta indarkeria, bestetik. Ezin dugu ahaztu globalizazioaren eraginez emakumeon kontrako jazarpena areagotu egin dela aspaldian. Genero indarkeriarena adibide garbia da herrialde guztietan, eta garatu bako herrialdeetan, berriz, arazo horri gerrak eragindakoak gehitu behar zaizkio. Emakumeok gara indarkeria horien guztien biktima nagusiak. Horregatik esan ohi dugu emakumeok zapalkuntza sistema biren menpe bizi garela: neoliberalismoa eta patriarkatua. Elkarren osagarri dira bi horiek. 

Biktimak bai, baina baita erresistentzia eragile ere. Munduko emakumeek hamaikatxo esperientzia garatu ditugu zapalkuntzaren kontra. Arinago bakoitza bere aldetik ibili gara, gure arteko inolako loturarik gabe. Orain, mugimendu honen bidez, esperientzia horiek guztiak bateratu nahi ditugu, munduko emakumeak bere askapenaren eragile politiko bihur daitezen. 

Zelako ekimenak antolatzen ditu mugimenduak? Euskal Herriko emakumeek zelan egin dezakete horietan parte hartzeko? 

Martxa deitzen diogu, sorreran (2000. urtean) ibilaldi bat izan zelako. Deialdia bere kabuz sortu eta garatu zen, Internet sarean zabaldutako mezuen bidez. Emakumeek kalera jo zuten. Europan, 40.000 emakume elkartu ginen Bruselan, eta New Yorken mundu zabaleko milaka eta milaka emakume elkartu ginen martxa bera bukatzeko. 

Batutako indarra ikusita, pentsatu genuen penagarria izango zela ekimena bere hartan uztea. Hortik sortu zen ekintzaren hutsaren gainetik erakundea antolatzeko premia. Datorren urtean, 2005ean, berriro ere mundu osoko emakumeak kalera joko du. Asmoa da oraingoan ibilaldiak txandaka egitea, bata bestearen atzetik, azkenean mundu osoari bira egin arte.Abiatu, Brasildik abiatuko da, martxoaren 8an, eta urriaren 17a bitartean, Txirotasunaren Kontrako Eguna bitartean, herrialdez herrialde joango da, Afrikan amaitzeko. Non ez dakigu oraindik, baina bai kontinente hartako emakumeek sufritzen duten pobrezia salatuko dugula.Lekuan lekuko taldeek, gainera, hainbat ekitaldi antolatuko dute hori guztia osatzeko eta hor izango dute bertoko emakumeek esku hartzeko aukera. Ekimen sorta hori egituratzeko, bestalde, agiria prestatzen gabiltza: Munduko Emakumeen Gutuna Gizateriari. Mundu berria egiteko daukagun utopiaren berri eman nahi dugu. 

